
J O A N den 7an Leioan 
izan ginen despedituen lagun 
batzu. Aurtengo ikastaroa ere, 
despeditutako irakasleen ara-
zoa oraindik gainean dugula-
rik hasi baita. 

Hizkuntza-frogarako deialdi bikoitza ze-
goen. Azterketa-gela izkutuka aldatu dute, eta 
modu bitxi horretara burutu dira frogak, artean 
bonba-mehatxuak errepikatu eta batimenduak 
oro hustutzen zirelarik. 

Labur esanda: berriro ere irakasle despedi-
tuen arazo azkengabeak markatu du kurtso-za-
balketa. Bi irakaslek bestalde beste gose-greba 
bati ekin diote. Eta ezerk ez du iradokitzen 
ikastaro baketsu eta normalik izango dugunik. 

Bidezkoa al da berriro ere arazo hau zorna-
tzea? Ez dugu inolaz ere uste. Jadanik aurreregi 
joana dela esango genuke, hain zuzen. 

Koldo Gorostiaga irakasleak datorren hilean 
beteko ditu Unibertsitate-irakaskuntzan igaro 
dituen bere 30 urteak. Joserra Etxebarria ira-
kasleak, zenbait urte gutxiagorekin (adin kontu 
hutsa), errespetu gaitza bildua du bere pertso-
naren inguruan. Gainerako zoritxar-kideek ere 
merezimendu-altxor gaitza bildu dute Euskal 
Unibertsitatearen alorrean. 

Zalantzarik ez dago: irakasle hauek galtzea 
tamalgarria litzateke arrunt. Behin eta berriz 
esana dugu askok. 

Axeago euskal munduaren kinka hits hone-
tan: ikastolaren birrinketa, erdaldun irakasleen 
hedakuntza hazkorra. Euskal Telebistan nagu-
situ den hyper-diglosia lotsagarria. 
EGUNKARIAren kontrako eraso sinets-ezina, eta 
abar luze bat. 

Gauzak horretan daudelarik (eta horretan 
daude, zoritxarrez), irakasle despedituak gal-
tzea ezin-onartua da. 

Nekez bada ere, eta denen gustora izan ez 
arren (eta gauza nabarmena da Euskal uniber-
tsitate batek besterik egin behar zuela aspaldi-
danik gure lankide miresgarri horien alde), 
akordio bat badago, bederatzi elkarrizketa lan-
tsutan mamitua. 

Gehienok nahi genuke bihotzaren erditik 
horren nekez lortu zen akordio hori orain, lu-
zatu gabe, azterketa-probokaziorik gabe, ma-
mitzea. 

Eta Euskal Herriak, are Euskal Unibertsi-
tateak berak ere, dituen arazo larriak eta pre-
miatsuak denen laguntzaz bideratzen hastea. 

Akordio bat badago. Gauza bedi, otoi. 




